
Со почетокот на новата школска година, размислувам за тоа како современите случувања 

во светот влијаат врз образованието. Ерата на глобализација, која што е поврзана со 

брзото ширење на информатичката технологија, не натерале да ги смениме начините  на 

кои му пристапуваме на секој аспект од нашиот живот.  Сегашната глобална финансиска 

криза покажува пак, колку овие аспекти се меѓусебно поврзани. Јасно е дека насекаде во 

светот треба под итно да се воведат динамични образовни системи со цел да се одговори 

на предизвиците на 21-
от

 век.  

  

Програмите во основното образование кои се фокусираат на академски вештини како што 

се писменоста и математиката не се доволни. Во денешно време потребно е квалитетно 

образование што ќе ги подготви општествата да се соочат со брзо променливите 

побарувања на новите состојби на пазарот на трудот.  Училиштата треба да ја подготват 

младината со знаење и вештини кои ќе помогнат во унапредување на економскиот раст. 

Наставните методи треба да го стимулираат развојот на критичкото размислување и 

вештините за решавање на проблеми. Покрај тоа, училиштата се многу важни за 

социјализација на децата и развојот на чувството за припаѓање кон заедницата и 

поврзаност со државата и со светот.  

 

Образовните системи треба пред се да се фокусираат на децата, но нивниот делокруг 

треба да се прошири доколку сакаат да останат релевантни во модерните времиња. 

Земјите низ светот треба да се фокусираат на учење со долгорочни ефекти за да ги 

задоволат променливите побарувања на пазарот на трудот. Одговорноста за учење му 

припаѓа секому, не само на децата и на младината, туку и на родителите, на самите 

наставници, на деловните луѓе и на сите членови на општеството.  

 

Постоечкиот образовен систем во Македонија нема претрпено поголеми промени од 

периодот на Југославија, и потребни се значајни трансформации за да се задоволат 

побарувањата на современото општество. Како што напоменав, таквите промени се 

потребни скоро насекаде низ светот, но ова е особено потребно и важно за Македонија 

која се соочува со тешкотиите кои се типични за една економија во транзиција.  Има итна 

потреба од решавање на прашања поврзани со квалитетот на образованиете, како и на 

социјалната кохезија и континуиран пристап и вклучување на сите во образовниот процес.  

 

Повеќе од 15 години, Соединетите Американски Држави работат со граѓаните на 

Македонија на подобрување на образованието. Преку Агенцијата на САД за меѓународен 

развој - УСАИД, ние сме партнери со Владата на Македонија во реновирањето на над 120 

училишта за да создадеме поквалитетна и енергетски ефикасна средина за учење. 

Обучуваме илјадници наставници од претшколска до универзитетска настава за новите 

методологии фокусирани на учениците и употребата на компјутери во училницата. 

Помагаме во развојот на работната сила за да им овозможиме на рзботодавците да ги 

најдат и развијат вештините кои им се потребни. Помогнавме во создавањето на 



Универзитетот на Југоисточна Европа, како и стотици центри за кариера во сите средни 

училиштата и помогнавме во создавањето на виртуелни и реални компании во средните 

насочени училишта. Поддржуваме пет Центри за образование на Ромите, кои им помагаат 

на учениците од претшколска возраст во подготовката за редовно училиште, понатаму, 

одржуваат дополнителни часови за учениците од основното образование, и нудат 

стипендии и менторство за учениците од средното и високо образование. Преку Фулбрајт 

и слични програми, нашата Канцеларија за односи со јавност нуди стипендии за ученици 

и за наставниот кадар од Македонија да ја посетат САД и да се усовршуваат таму, како и 

можност за професори и студенти од САД да ја посетат Македонија. Минатата година, 

Владата на Македонија одвои 100.000 долари за проширување на оваа програма. Ова 

извонредно партнерство ни овозможува да ја прошириме нашата најважна програма за 

размена во Македонија. Исто така ќе го зајакнеме партнерството помеѓу САД и 

Македонија преку споделување на академските и културните аспекти на нашите 

општества што успешно се одвива во Американските катчиња во Скопје, Битола и Тетово. 

Работејќи заедно, можеме да ги решиме проблемите со кои сите се соочуваме.  

 

Додека овие напори веќе имаат видливи резултати во земјава, останува сеуште многу да се 

направи. На предизвиците со кои се соочува Македонија им е потребен долгорочен 

пристап.  Можностите за образование се релативно добри, но мора повеќе да се обрне 

внимание на можноста за образование на најранливите групи кои се соочуваат со 

препреки во однос на образованието. Особено загрижувачки за иднината на Македонија е 

растечката сегрегација во училиштата, со посебни школски смени, спортови и воншколски 

активности за деца од различни етнички групи. Наместо тоа, учениците во Македонија 

треба да ја искористат предноста на живеење во мултиетничко општество преку средби, 

учење и социјализирање со членовите на другите етнички заедници, рушејќи ги така 

бариерите и градејќи едно постабилно општество. Ја поздравувам одлуката на Владата на 

Република Македонија да се согласи да биде формирана меѓу-министерска работна група 

за да дава препораки во однос на тоа како да се подобри интеграцијата во училиштата.  

 

Денес, на полето на образованието, постои потреба за насочување кон траен квалитет и 

кон меѓуетничка кохезија, наместо примена на брзи решенија. Поради тоа што 

образованието е сечија одговорност, сите луѓе во општеството треба лично да се заложат 

за доживотно образование, и во тој процес, да бараат решенија за постојните и за новите 

предизвици. Соединетите Американски Држави ќе продолжат да работат со граѓаните на 

Република Македонија за да ги решат овие прашања, со цел да се помогне во развојот на 

еден сеопфатен пристап до образованието што ги вклучува сите граѓани во оваа потрагата 

по градење на појака држава и подобра иднина за сите.  

 
 

 


